
হেরে সে প্রাণীরে কত যে আহ্লাদ
হৃদয়ে হইল মম।

বাসনা ফুটিল যেন নিরবধি
হেরি মুখ নিরুপম।

দেখেছি অনেক প্রণয়ী পরাণী
হেরে পরস্পর মুখ,

নয়ন-হিল্লোলে ভাসি এ উহার
পিয়ে সুধাসম সুখ,

বসি নিরজনে করে আলাপন
সুমধুর স্বর মুখে,

প্রেমানন্দে ভোর হইয়া দু জনে
হেরে নিরন্তর সুখে;

কপোতী যেমন কপোতের মুখে
মুখ দিয়া সুখে চায়,

মৃদু কলধ্বনি মধুর কূজন
কুহরে ঘন গলায়—

দেখে পরস্পরে দোঁহে মনঃসুখে
লভিয়া প্রণয়-ঘ্রাণ;

আনন্দ-পুলকে পুলকিত তনু,
সুখে পুলকিত প্রাণ;—

দেখেছি অনেক সেইরূপ ভাব
প্রণয় প্রকাশ, হায়,

প্রণয়ী জনের প্রেমের অনলে
বদন বহ্নির প্রায়;

কিন্তু কভু হেন বিশুদ্ধ প্রণয়,
নির্ম্মল স্নেহের ক্ষীর

নাহি দেখি চক্ষে মানব-শরীরে
প্রগাঢ় হেন গভীর।

কতই উৎসুক অন্তরে তখন
হেরি সে প্রাণিবদন;

